
கணபதியின் வார்த்தையைக் கேட்டதும் ராஜூவும் ரமேஷீம் ஒருவர் முகத்தை ஒருவர் பார்த்துக் கொண்டனர். அவர்கள் முகத்தில் லேசான பீதி படர்ந்திருந்தது. ஆனல் மூர்த்தி கொஞ்சம் கூடச் சலனமே இல்லாமல், “டேய் கணபதி, அதெல்லாம் ஒன்றும் நடக்காது. முதல்லே பாபுவின் மேலே இருக்கிற குற்றச்சாட்டுகளுக்கு அவன் பதில், சொல்லி ஆகணும். அவன் பண்ணியிருக்கிற அயோக்கியத் தனத்தை ஆதாரத்தோடு முதல்வருக்கு விளக்கி எழுதியிருக்கிறேன். முதலில் அதற்கு அவர் விசாரணை வைத்தாக வேண்டும். அதன் பிறகு வரட்டும், நாங்கள் பதில் சொல்லிக்கொள்கிறோம்,” என்றான்.

மூர்த்தியினுடைய இந்த வார்தையைக் கேட்டதும் கணபதிக்குத் துரக்கி வாரிப் போட்டது. அவன் தன்னையும் மீறி, “என்ன, பாபுவின் மீது குற்றச்சாட்டா? அவன் அயோக்கியத்தனம் பண்ணினானா? என்னால் நம்பவே முடியவில்லையே மூர்த்தி,” என்றான் கணபதி.

உடனே மூர்த்தி, “உன்னலே என்ன யாருமே நம்ப மாட்டார்கள் நான் நிரூபித்துக் காட்டும்வரை. ஏனென்றால், அவன் அவ்வளவு துாரம் நல்லவனைப்போல எல்லோரையும் ஏமாற்றி வேஷம் போட்டிருக்கான். அதிலே அத்தனை பேரும் ஏமாந்துட்டாங்க. ஸ்டோரிலே, டீ பார்ட்டிக்காக வாங்கி வைத்திருக்கிற எவர்சில்வர் செட்டிலே இருந்து, ஐம்பது பிளேட்டுகளும், நூறு ஸ்பூன்களும் மாயமாய் மறைஞ்சிருக்கு நான் கண்டுபிடிச்சுக் கேட்டப்போ, சுப்பையாவும், “குக்” கும் ஆடு திருடின கள்ளன் மாதிரி விழிக்கருங்க, "என் கையைப் பிடிச்சுக் கெஞ்சினப்போ, “கவலைப் படாதீங்க, பாபுவும், வார்டனும் கூட்டாச் சேர்ந்து இதைத் திருடி ஒரு இடத்திலே பதுக்கி வெச்சுருக்காங்க ண்னு நான் சொன்னதும் அவங்க ரெண்டு பேரும் அப்படியே அசந்து போயிட்டாங்க தெரியுமா?” என்றான் மூர்த்தி.

